
菩薩蠻

作者：王貞儀　清

菩薩蠻〈病起〉

日長深院垂簾幕。夕陽芳草愁心擱。纔換夾衣裳。輕紅杏子衫。

匆匆春去候。人病偏消瘦。不敢斂雙蛾。含顰對鏡多。

菩薩蠻〈惜花次季容女士韻〉

嫣紅姹紫開偏早。看來顔色同人好。花貌媚於人。春光正十分。

雨風難作主。浮艷歸塵土。灑淚怨殘叢。無端減玉容。

菩薩蠻〈過貞孃墓〉

春來繞墓飛胡蝶。芳草靑靑渾未歇。此地葬傾城。偏縈過客心。

香魂愁斷絶。鵑叫泉臺月。玉貌冠三吳。風流曉夢孤。

